Туган тел һәм әдәбияты дәресләрендә якташ  язучыларның әсәрләрен кулланып укыту.
Лениногорск шәһәре 
8нче санлы урта гомуми белем бирү мәктәбе,

I категорияле татар теле һәм әдәбияты укытучысы,
Әхмәтҗанова Эльвира Илшат кызы.
   Бүгенге җәмгыятьтә укытучы алдында гаять зур бурычлар тора. Конкуренциягә сәләтле, заман таләпләреннән чыгып эш итә белә торган, рухи һәм физик яктан камил шәхес тәрбияләү – иң төп максатыбыз. Ә зыялылык, ватанпәрвәрлек кебек сыйфатлар үзеңнең туган ягыңны, аның тарихын, кешеләрен, гореф-гадәтләрен яхшы белгәндә генә формалаша ала. Димәк, белем һәм тәрбия бирү процессында милли төбәк компонентларыннан файдалану – ул заман таләбе дә. 

   Һәр төбәкнең үз шагыйрьләре, җырчылары, рәссамнары, күренекле кешеләре була. Безнең Лениногорск шәһәре дә шундый күренекле шәхесләргә гаять бай. Мәхмүт Газизов, Җәүдәт Дәрзаман, Гәрәй Рәхим, Таһир Шәмсуаров, Роза Хафизова, Рәмзия Габделхакова, Җәмит Рәхимов һ.б. әнә шундыйлардан. Әлеге шәхесләр турында сәгатьләр буе сөйләп булыр иде. Алар иҗат иткән әсәрләрдән туган төбәгебезне чиксез ярату хисе, аның гаме белән яшәү сизелә. Бу шәхесләр безне үзебезнең туган ягыбыз белән тагын да горурланырга, аңа хөрмәт белән карарга, алга барып, биек үрләргә ирешергә этәрәләр. Аларның иҗат җимешләреннән без үзебезгә илһам алабыз, туган як, туган төбәкнең үткәне, бүгенгесе һәм киләчәген күзаллыйбыз, тарих дулкынына чумабыз.

   Татар теле һәм әдәбияты укытучысы туган тел дәресләрен укытканда, халык тарихын өйрәнү, аның мәдәни байлыгы турында күзаллау булдыру, укучыга ул яшәгән республика, район, авыл тарихы турында мәгълүмат бирү, шулай ук татар теле һәм әдәбияты дәресләрендә милли төбәк компонентларын кулланып укытырга тиеш.
    Югарыда китерелгән фикерләрне ассызыклап шуны әйтәсе килә: М.Газизов һәм Җ.Дәрзаман әсәрләрен милли төбәк компоненты буларак ничек кулланып ничек укытырга соң? 

   Әлеге язучылар гомерләре буе үз профессияләренә тугрылыклы калган хәлдә иҗат иттеләр, балалар күңеленә үтеп керә белделәр. Аларның балалар күңеле кебек ап-ак, нәзәкатьле, самими шигырьләре нәниләрне куандыра, аларның керсез күңелләренә пакълек иңдерә. Шигырьгә төреп бирелгән үгет-нәсихәт, әйбәтлеккә өндәү, дөньяны танып-белүгә ярдәм итү – шагыйрьләрнең төп максаты. Мәсәлән, безнең төбәкнең күренекле шагыйрьләре Җ.Дәрзаманның “Саумы, җәй!”, “Җепшек көндә” М. Газизовның “Рәхмәт”, Г. Рәхимнең “Каргалар шәһәре”, “Безнең тауда”, “Ялкау малай” кебек шигырьләре дәреслекләргә дә кертелгән. Бу искиткеч зәвыклы, оста язылган шигырьләр балаларга уку өчен кызыклы да, җиңел дә. Мисал өчен, М.Газизовның “Ботка” шигырен алыйк. Дәрестә язучының тормышы һәм иҗаты турында кыскача мәгълүмат биргәннән соң, аның шигыре сәнгатьле итеп укыла һәм бу шигырь буенча әңгәмә үткәрелә. Шигырьнең эчтәлеге укучыларда ризыкка карата хөрмәт хисләре тәрбияли, хезмәтне яратырга, әти-әниләргә ярдәм итәргә, ялкауланмаска, тырыш булырга өнди, тырышып эшләгәндә генә ботканың тәмле булуын искәртә. 
    Шушы ук шигырьне татар теленнән «Фигыль заманнары» һәм “Фигыльнең юклык формасы” темаларын өйрәнгәндә дә кулланырга була. Балалар шигырьдән хәзерге һәм үткән заман хикәя фигыльләрне, юклык формасында булган фигыльләрне табып яза алалар, нинди дә булса эшне эшләргә теләвең я теләмәвең турында әйтергә өйрәнәләр.

   Беренче сыйныф укучыларына хәрефләр өйрәткәндә, Җ.Дәрзаманның ”Безнең әлифба” шигырен куллану бик уңышлы һәм отышлы. Шигырьдәге дүртьюллыклар алфавиттагы бер хәрефкә багышлана. Мәсәлән,

   Әлифба, син алып кердең
   Безне белем иленә.
   Тырышлык та, ялкаулык та
     Шушы илдә беленә.
Велосипед алдык әле,
Миңа түгел... бабайга.
Җиде түгел, җитмеш яшьтә,
Җитез йөри алай да.
  Күргәнебезчә, юмор белән сугарылган, тиз ятлана торган бу шигырьләр балаларга хәрефләрне истә калдырырга гына түгел, ә укуга кызыксыну уятырга да, укучыларның сөйләм телен үстерергә дә ярдәм итә. 
Шигырьнең эчтәлеге дә игътибарга лаек, мәсәлән,
Дәфтәр һәрчак чиста минем,
Бөгәрләмим чикләрен,
Матур-матур сүзләр белән
Бизим әле битләрен
дигән “Д” хәрефенә багышланган дүртъюллык, укучыда уку-язу әсбапларына карата да сакчыл караш тәрбияләргә булыша.
      Бу дүртъюллыкларны хәрефләрне өйрәнеп бетергәч, “Хуш, әлифба!” бәйрәмендә дә тагын бер кат кабатларга була. Бу укучыларга истә калдыру белән бергә, сөйләм телләрен тагын да үстерергә, камилләштерергә ярдәм итә. 

  6нчы сыйныфның рус төркемендә шушы шигырьнең “Щ” хәрефенә башланган дүртъюллыгы бирелә:

Щётка да бар, порошок та,

Җылы су да, сабын да.

Бик тырышып юынам мин – 

Күмәч көтә табында.

Бу дүртъюллыкны татар теленнән хәтер диктанты итеп үткәрергә була. Башта укучылар шигырьне ятлыйлар, аннан соң истә калган буенча язалар. Бу, беренчедән, укучыларның сөйләм телен үстерергә, икенчедән, хәтерләрен, истә калдыру сәләтләрен камилләштерергә булыша. 

Эзләнү эше темасына иҗат итүче төбәк шагыйрьләребез турында тагын да дәвам итеп булыр иде. Ләкин шушы урында туктап, шуны әйтәсе килә: балаларны төрле яклап тәрбияләү, аларга кече яшьтән үк тормыш матурлыгын һәм байлыгын күрсәтү, сау-сәламәт хисләр тәрбияләү - шагыйрьләребезнең иң зур теләкләре, иҗатларының максаты. Төбәк шагыйрьләренең иҗат җимешләрен без татар теле дәресләрендә дә, әдәбият дәресләрендә дә бик урынлы итеп куллана алабыз. Милли төбәк компонентларын дәресләрдә куллану, беренчедән, укучыларда үз төбәгендә иҗат иткән әдипләргә хөрмәт, икенчедән, бу язучыларның әсәрләрен тирәнтенрәк өйрәнергә теләк, өченчедән, тарих белән кызыксынуга этәргеч булып тора. 

     Дөрес, милли төбәк компонентын татар теле һәм әдәбияты дәресләрендә генә түгел, дәрестән тыш иҗади кичәләр оештырганда да куллансак, китап күргәзмәләре, әсәрләр уку, әдипләр белән очрашулар оештыру кебек мөмкинлекләрне дә тудыра алсак, без укучыларга туган төбәккә, анда иҗат иткән, яшәгән кешеләргә, тарихка карата уңай караш тәрбияләргә ярдәм итәр идек.

